RELACION

PËR PROJEKTVENDIMIN E KËSHILLIT TË MINISTRAVE 
“PËR 

DISA SHTESA DHE NDRYSHIME NË LIGJIN NR.7643, DATË 02.12.1992, “PËR INSPEKTIMIN SANITAR”, TË NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 
Ky projektligj synon të përcaktojë ndarjen e kompetencave për inspektimin higjieno-sanitar ndërmjet Agjencisë Kombëtare të Ushqimit (këtu e në vijim institucioni përgjegjës për kontrollin zyrtar të ushqimit dhe ushqimit për kafshë) dhe Inspektoratit Sanitar Shtetëror (këtu e në vijim struktura përgjegjëse për inspektimin në fushën e shëndetit) sipas legjislacionit specifik rregullues të fushës së veprimtarisë, ndërmjet këtyre dy institucioneve.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 
Projektligji mbështet zbatimin e objektivave të parashikuara në programin e qeverisë për shëndetin si një e mirë publike, me faktorë të ndryshëm që ndikojnë në të, përfshirë dhe sigurinë ushqimore ku fokusi është ruajtja e shëndetit publik nëpërmjet rolit të përcaktuar të institucioneve monitoruese.

Ky projektakt nuk është parashikuar në programin analitik të akteve të Ministrisë së Shëndetësisë dhe Mbrojtjes Sociale për vitin 2019. 
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME 

Ligji nr.7643,datë 02.12.1992, “Për Inspektimin Sanitar”, i ndryshuar, është ligji bazë i cili rregullon kontrollin për përmbushjen e kushteve higjieno-sanitare në funksion të shëndetit publik i cili përfshin shumë fusha dhe faktorë që ndikojnë për ruajtjen e tij si një e mirë publike. Në ligjin aktual përcaktohet inspektorati sanitar shtetëror si organ që kontrollon zbatimin e akteve ligjore, nënligjore sanitare në veprimtaritë e ndryshme që ushtrojnë personat fizikë, juridikë.
Në kuadër të reformës në bujqësi dhe me hyrjen në fuqi të Ligjit Nr.9863, datë 28.1.2008 “Për Ushqimin”, i ndryshuar, bazuar në rregulloren e BE 178/2002, 854/2004, 888/2004 i cili rregullon çështjet e higjienës dhe sigurisë së ushqimit, krijimin e Agjencisë Kombëtare të Ushqimit dhe një sistemi të kontrollit formal për ushqimin e njerëzve, kafshëve me qëllim garantimin e një niveli të lartë të mbrojtjes së shëndetit të njerëzve, interesit të konsumatorit, ky  projektligj synon që të ndajë qartë kompetencat ndërmjet dy institucioneve për kontrollin higjieno-sanitar në objektet e prodhimit, ruajtjes, magazinimit, transportimit dhe tregtimit të produkteve ushqimore, si dhe të përditësojë për rrjedhim masat, sanksionet, monitorimin duke bërë shtesat dhe ndryshimet përkatëse në ligjin bazë: Ligji nr.7643, datë 02.12.1992, “Për Inspektimin Sanitar”, i ndryshuar.
Me ndryshimet e propozuara në ligjin bazë, për kontrollin higjieno-sanitar për të siguruar  koordinim të plotë me funksionet e ngarkuara për institucione gjithashtu përgjegjëse në inspektimin higjieno-sanitar, ky projektligj synon që subjektet (bizneset) të lehtësohen në aktivitetin e tyre duke qenë objekt kontrolli prej një organi të vetëm inspektues, që do të kushtëzohet në varësi të llojit të veprimtarisë së tyre.
Kryerja e inspektimit higjieno-sanitar në objektet e prodhimit, ruajtjes, magazinimit, transportimit dhe tregtimit të produkteve ushqimore nga një institucion i vetëm inspektues, nga institucioni përgjegjës për kontrollin zyrtar të ushqimit dhe ushqimit për kafshë, shmang mbivendosjen e kompetencave mes dy institucioneve pa cënuar sigurinë dhe cilësinë e produkteve  ushqimore të cilat janë thelbësore për mbrojtjen e shëndetit të popullsisë. 
Pavarësisht ndryshimeve të propozuara, institucioni përgjegjës për kontrollin zyrtar të ushqimit dhe ushqimit për kafshë nuk do të ketë shtim të numrit të subjekteve që do të inspektojë, por vetëm shtim të një Liste Verifikimi (check list).
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është hartuar në mbështetje në nenet 78 dhe 83, pika 1 të Kushtetutës së Republikës së Shqipërisë. 
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)
Ky projektligj nuk synon përafrimin me legjislacionin komunitar.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
Nga pikëpamja teknike, projektligji është hartuar në 12 nene.
Në nenin 1, të projektligjit hiqen nga fusha e zbatimit termat që rregullon ky projektligj si "Hazard/dëmtues" dhe "AZKPK (HACCP)".

Në nenin 2, të projektligjit përcaktohet të zëvendësohet togfjalëshi “inspektorati që mbulon fushën e shëndetit” me togfjalëshin “struktura përgjegjëse për inspektimin në fushën e shëndetit”. Gjithashtu përcaktohen ndryshimet në fushën e përgjegjësisë së strukturës përgjegjëse për inspektimin në fushën e shëndetit, ku inspektimi sanitar për respektimin e kërkesave të ligjit bazë do të përjashtojë verifikimin për këto kërkesa në fushën e ushqimit, që do të jenë objekt kontrolli prej institucionit përgjegjës për kontrollin zyrtar të ushqimit dhe ushqimit për kafshë. Konkretisht, Pas fjalëve “...nga inspektorati që mbulon fushën e shëndetit”, shtohen fjalët “dhe përjashtimisht për fushën e ushqimit dhe ushqimit për kafshë nga institucioni përgjegjës për kontrollin zyrtar të ushqimit dhe ushqimit për kafshë”. Është reflektuar mendimi i Ministrisë së Bujqësisë dhe Zhvillimit Rural lidhur me togfjalëshin “institucioni përgjegjës për kontrollin zyrtar të ushqimit dhe ushqimit për kafshë”.
Në nenin 3 të projektligjit parashikohet zëvendësim i togfjalëshit “Drejtoria e Shëndetit Publik” me togfjalëshin “Struktura përgjegjëse për shëndetin publik”.
Në nenin 4 të projektligjit, parashikohen ndryshime lidhur me emërtimin dhe fushën e përgjegjësisë së strukturës përgjegjëse për inspektimin në fushën e shëndetit. Struktura përgjegjëse për inspektimin në fushën e shëndetit është organ ekzekutiv i specializuar që kontrollon zbatimin e ligjeve dhe akteve nënligjore sanitare dhe pajis me akt miratimi higjieno-sanitar subjektet në sektorët publik dhe jopublik sipas përcaktimeve të këtij neni. Është reflektuar sugjerimi i Ministrisë së Bujqësisë dhe Zhvillimit Rural lidhur me riformulimin në nenin 4 të projektligjit të nëndarjes së parë pas paragrafit të parë të nenit 10 të ligjit.
Ndryshimet në fushën e përgjegjësisë së strukturës përgjegjëse për inspektimin në fushën e shëndetit kanë të bëjnë me përjashtimin nga kompetenca e saj të inspektimit higjieno -sanitar në objektet e prodhimit, ruajtjes, magazinimit, transportimit e tregtimit të produkteve ushqimore, duke parashikuar në këtë mënyrë ndarje të kompetencave ndërmjet institucioneve përgjegjëse për inspektimin higjieno -sanitar.

Me ndryshimet që propozon ky projektligj, ndarja e kompetencave parashikohet për shkak të Ligjit nr.9863, datë 28.1.2008  “Për ushqimin” të ndryshuar, i cili parashikon shfuqizimin e disa dispozitave të Ligjit nr.7643, datë 02.12.1992, “Për Inspektimin Sanitar”, të ndryshuar, të cilat lidhen me të drejtën që kanë pasur inspektorët sanitarë për të ndaluar prodhimin, ruajtjen, transportimin, tregtimin e produkteve ushqimore që bien në kundërshtim me normat sanitare në fuqi; të drejtën/detyrën e Inspektoratit Sanitar Shtetëror për të marrë mostra të produkteve ushqimore e të pijeve për ekzaminimin e detyrueshëm para qarkullimit të tyre, etj.

Rrjedhimisht me ndryshimet e propozuara, struktura përgjegjëse për inspektimin në fushën e shëndetit nuk do të ketë kompetenca inspektimi higjieno-sanitar për produktet ushqimore në objektet e parashikuara për inspektim sipas ligjit bazë të inspektimit sanitar.
Në këtë mënyrë qartësohen kompetencat për çështjet higjieno-sanitare të produkteve ushqimore, e cila garantohet prej institucionit përgjegjës për kontrollin zyrtar të ushqimit dhe ushqimit për kafshë duke garantuar në këtë mënyrë që fusha e kontrollit do të jetë vetëm prej një organi të caktuar.

Në nenin 8 të projektligjit është parashikuar ndryshimi i nenit 19, paragrafi i parë, lidhur me kompetencat e inspektorëve që mbulojnë fushën e shëndetit të cilët kanë të drejtë të ndalojnë prodhimin, ruajtjen, trasportimin, tregtimin e produkteve kozmetike në kundërshtim me kriteret e përcaktuara në legjislacionin përkatës dhe normat sanitare, duke hequr kompetencat e tyre për të ndaluar prodhimin, ruajtjen trasportimin, tregtimin e produkteve ushqimore, pijeve, produkteve dhe nënprodukteve blegtorale të përpunuara ose jo në kundërshtim me kriteret e përcaktuara në legjislacionin përkatës dhe normat sanitare.
Rrjedhimisht ndahen qartë kompetencat ndërmjet institucioneve shtetërore që disponojnë mjetet dhe kapacitetin teknik për një kontroll sa më efektiv higjieno-sanitar në varësi të aktivitetit të subjekteve.
Si rrjedhojë e ndarjes së qartë të kompetencave midis institucioneve, në nenin 5 të projektligjit parashikohet shfuqizimi i nenit 12. Lidhur me sugjerimin e Ministrisë së Drejtësisë për shfuqizimin e nenit 12, sqarojmë se shfuqizimi i nenit 12 është ndërmarrë si politikë e Ministrisë së Shëndetësisë dhe Mbrojtjes Sociale për përmirësimin e legjislacionit në fuqi.
Ndryshimet e propozuara në ndarjen e kompetencave, diktojnë ndryshimet gjithashtu në Kreun III të ligjit bazë duke parashikuar konkretisht:
· në elementët që përbëjnë kundravajtje administrative sanitare shfuqizohen dhe nuk do të konsiderohen shkelje sanitare sipas Nenit 10 të këtij projektligji si: “falsifikimet ose maskimet në teknologjinë e prodhimit, ruajtjes, transportit e tregtimit të produkteve ushqimore kur këto ndikojnë negativisht ne shëndetin e njeriut"; “mosrespektimi i kushteve të prodhimit, sipas kërkesave sanitare që përmban standardi shtetëror ose kushti teknik i produktit ushqimor; "dhe i AZKPK-së (HACCP)"; “ tregtimi i produkteve ushqimore jashtë vendeve të lejuara ose pa leje shëndetësore” “përdorimi i ujrave të zeza për ujitjen e zarzavateve që konsumohen pa përpunim termik paraprak”.
Në këtë nen është reflektuar mendimi i dhënë nga Ministria e Drejtësisë për shfuqizimin e pikës 12 të nenit 26 të ligjit e cila konsideron si kundravajtje administrative sanitare edhe përdorimin e ujrave të zeza për ujitjen e zarzavateve që konsumohen pa përpunim termik paraprak. Po në këtë nen është reflektuar edhe mendimi i Ministrisë së Bujqësisë dhe Zhvillimit Rural lidhur me riformulimin e pikës 4 me përmbajtje si vijon “Papastërtitë personale e të mjeteve të punës në objektet e përcaktuara në nenin 10 të këtij ligji”.
Këto shkelje kanë si burim mosrespektimin e rregullave që lidhen me cilësinë e ushqimit, praktikat në prodhimin/tregtimin e produkteve ushqimore etj, të cilat vlerësohen prej institucionit përgjegjës për kontrollin zyrtar të ushqimit dhe ushqimit për kafshë. 
Gjithashtu, në nenin 10 pasqyrohet edhe zëvendësimi i togfjalëshit “inspektorati” me togfjalëshin “struktura përgjegjëse për inspektimin në fushën e shëndetit”.
Në nenin 6 të këtij projektligji përcaktohet të shfuqizohet kompetenca e strukturës përgjegjëse për inspektimin në fushën e shëndetit mbi monitorimin dhe kontrollin e respektimit të rregullave sanitare në objektet ku prodhohen, ruhen, tregtohen, transportohen e konsumohen produktet ushqimore; mbi monitorimin dhe kontrollin në respektimin e normave higjenike të standarteve shtetërore dhe kushteve teknike të produkteve ushqimore e të artikujve të tjerë; mbi monitorimin dhe kontrollin e normave të të ushqyerit të grupeve të veçanta të popullsisë, si dhe mbi miratimin e destinacionit të produkteve ushqimore me skadencë  në limit  ose të tejkaluar.
Në kuadër të ndryshimeve për kundravajtjet administrative, parashikohet të hiqen nga fusha e zbatimit termat "Hazard/dëmtues" dhe "AZKPK (HACCP)", të cilat lidhen me lëndë apo komponentë referuar analizës për sigurinë ushqimore.

Gjithashtu, në Nenin 7 të projektligjit parashikohet se në rastin kur ka të dhëna e njoftime për ushtrimin e veprimtarive që rrezikojnë shëndetin e njerëzve si dhe pa akt miratimi higjieno- sanitar, struktura përgjegjëse për inspektimin në fushën e shëndetit me miratimin e prokurorit do të ketë të drejtë të hyjë në çdo kohë vetëm në ambiente private, përfshirë dhe banesa, duke përjashtuar në këtë mënyrë kompetencën për prodhimin e produkteve ushqimore e të artikujve të cilat nuk do të jenë në fushën e përgjegjësisë së tij.
Me shfuqizimin e kompetencave të strukturës përgjegjëse për inspektimin në fushën e shëndetit për kryerjen e inspektimeve në objektet e prodhimit, të ruajtjes, magazinimit, transportimit e tregtimit të produkteve ushqimore, në nenin 11 të këtij projektligji parashikohet që të hiqet dënimi i parashikuar me gjobë për ato elementë që përbëjnë kundërvajtje administrative sanitare lidhur me ushqimin. Është reflektuar mendimi i Ministrisë së Drejtësisë për heqjen e masës së dënimit me gjobë deri në masën 200 000 (dyqind mijë) lekë si rrjedhojë e shfuqizimit të pikës 12, të nenit 26 të ligjit nga kundravajtjet administrative sanitare lidhur me shkeljen: përdorimi i ujrave të zeza për ujitjen e zarzavateve që konsumohen pa përpunim termik paraprak.
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij vendimi ngarkohen Ministria e Shëndetësisë dhe Mbrojtjes Sociale, Ministria e Bujqësisë dhe Zhvillimit Rural, Struktura përgjegjëse për inspektimin në fushën e shëndetit dhe Institucioni përgjegjës për kontrollin zyrtar të ushqimit dhe ushqimit për kafshë.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTVENDIMIT

Projektakti do të ridërgohet për mendim në Ministrinë e Drejtësisë dhe Ministrinë e Bujqësisë dhe Zhvillimit Rural.
Ministria e Financave dhe Ekonomisë është shprehur parimisht dakort.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektvendim nuk ka efekte financiare. 
Kalimi i kompetencave për inspektimin higjieno- sanitar në objektet e prodhimit, ruajtjes, magazinimit, transportimit dhe tregtimit të produkteve ushqimore nga struktura përgjegjëse për inspektimin në fushën e shëndetit tek institucioni përgjegjës për kontrollin zyrtar të ushqimit dhe ushqimit për kafshë do të shoqërohet me ristrukturim organizativ të dy institucioneve, duke parashikuar kalimin e inspektorëve nga struktura përgjegjëse për inspektimin në fushën e shëndetit te institucioni përgjegjës për kontrollin zyrtar të ushqimit dhe ushqimit për kafshë.
Kalimi i inspektorëve do të kryhet në bazë të vlerësimit të përbashkët të Ministrisë Shëndetësisë dhe Mbrojtjes Sociale dhe Ministrisë së Bujqësisë dhe Zhvillimit Rural duke u bazuar në vulumin e punës së shtuar si rrjedhojë e reformimit të procesit të inspektimeve.
PROPOZUESI

MINISTRI

